Nafarroako baso azaleraren %50ak ingurumen eramangarritasunaren bereizgarria edukiko du 2011n
Gaur goizean Egurraren Mahaia bildu da, basoen gestioa eta egurraren merkatua nola dauden aztertzeko
Egurraren Mahaia, Nafarroako baso eta egur sektoreen gestioan esku hartzen duten agenteek osatutako erakundea, bildu egin da gaur goizean, ziurtagiridun basoen eta merkatuaren bilakaera eta egurra erabiltzea sustatzeko ekimenak aztertzeko; bilerako burua Landa Garapen eta Ingurumen kontseilaria, Begoña Sanzberro Iturriria, izan da.
Nafarroa aitzindaria da estatuan baso sektorearen antolamendu eta ziurtapenean; azken hamarkadan antolatutako azalera hirukoiztu egin da erkidegoan: 1999an 84.000 hektarea zeuden antolatuta eta 2009an 272.689 hektarea. Basoak antolatuta daudela esaten da egurraren, ingurumenaren, ehizaren eta turismoaren aprobetxamendua arautzen duen plan baten arabera gestionatzen bada. Espainian, basoen %12 dago antolatua.
Egurraren Mahaiak gaur goizean egin duen bileran, Sanzberro kontseilariak sektoreko ordezkariei azaldu die Departamentuaren asmoa dela mendiak antolatzeko gaur egungo sistema aldatzea, gastuak murriztu eta Nafarroan zuhaizti guztiek erabilera eta gestio plana izan dezaten epe ertainera, aprobetxamendu eramangarria bermatzeko.
Mendiak antolatuz gero, egiaztagiridun basoen azalerak gora egiten du. Zuhaiztiak ingurumen eramangarritasuna kontuan hartuta gestionatzen direla egiaztatzen duen bereizgarri hori (PEFC edo FSC) kanpo erakunde batek ematen du. Nafarroan, iaz, baso azaleraren %43k zeukan bereizgarri hori. Aurten 30.000 hektarea ziurtatuko dituztela aurreikusi dute; beraz, urte bukaerarako baso azaleraren %50ek edukiko du bereizgarria (Espainian, portzentaje hori %6koa da). Orain, Nafarroan, Mendialdeko baso guztiek daukate bereizgarria, eta Erdialdeko pinudiak ziurtatzen hasi dira; gainera, berritasun gisa, iaz Erriberako makaldi pribatuak ziurtatu zituzten.
Bereizgarriek (Nafarroan PEFC da ugariena) kontsumitzaileei (eraldaketa industriakoei zein azken erabiltzaileei) bermatzen diete egurra eramangarritasun irizpideei jarraiki moztu dutela. Era horretan, ustiakuntza eramangarriagoa izateaz gain, produktuek aukera gehiago dute garatuago dauden eta kalitate eskakizun handiagoak dituzten merkatuetan saltzeko.
Nafarroako Gobernuaren arabera, baso sektorea estrategikoa da, ez bakarrik ingurumen aldetik (egurra delako material berriztagarri, biodegradagarri eta berreskuragarri bakarra), baita  toki erakundeen ekonomiaren euskarri gisa ere, diru sarrera handienak basoen aprobetxamendutik lortzen dituztelako; horrez gain, sektore horrek enplegua sortzen du.
Baso sektorean 400 enpresa eta 5.000 langile daude.
Merkatuaren bilakaera
Klauss urakanaren ondorioz, 2009. urtea kritikoa izan zen baso sektorean: urakanak Frantzia hegoaldea kaltetu zuen urtarrilean eta egurraren merkatua desorekatu zuen.  Gauzak horrela, Nafarroako Gobernuak sektoreari eusteko eta garatzeko jarduera plan bat jarri zuen martxan, eta plan horri esker, krisian egon arren, 220.000 metro kubiko egur aprobetxatu zituzten (ohikoena da 300.000 metro kubiko inguru aprobetxatzea).
Iaz, urakanaren aurreko kontsumo mailan jarri zen berriz sektorea: behin-behineko datuen arabera, aprobetxamendua 300.000 metro kubiko ingurukoa izan da. Pago egurraren kontsumoak (abarrak eta enbortxoak) egin du gora gehien; pagoa da ugariena Nafarroan. 2010ean aprobetxatutako egurraren %75 bereizgarriduna zen. Landa Garapen eta Ingurumen Departamentua, baso sektoreko agenteekin elkarlanean, kontsumoa agintzen duten kolektiboek egurra erabil dezaten sustatzeko kanpainak antolatzen ari da iaztik; arkitektoentzat, adibidez, bi lan jardunaldi antolatu zituzten: Nafarroako Unibertsitateko Arkitektura Eskolan bata eta Euskal Herriko Arkitektoen Elkargoarekin lankidetzan bestea. Aurtengo helburua da sustapen lan horri eustea eta, horretarako, Nafarroako Gobernuak eta Nafarroako Unibertsitateak hitzarmen bat sinatuko dute, Arkitektura Eskolan Egurraren gaineko katedra bat sortze aldera.
Nafarroako Egurraren Mahaiko kideak honako hauek dira: Nafarroako Udalerri eta Kontzejuen Federazioa; Erronkariko, Zaraitzuko eta Aezkoako Batzordeko eta Ameskoako Limitaciones Mendiko Batzordeko ordezkariak; FORESNA-ZURGAIA jabeen elkartea; Nafarroako Egurraren Enpresaburuen Elkartea (ADEMAN); Nafarroako Zurgin eta Ebanisten Elkartea (ACEN); Espainiako Pasta, Paper eta Kartoi Fabrikatzaileen Elkartea (ASPAPEL); Nafarroako Merkataritza eta Industria Ganbera; eta Landa Garapen eta Ingurumen Departamentua (ordezkariak dira kontseilaria, Andres Eciolaza Ingurumen zuzendari nagusia eta Basoen Gestioaren Ataleko teknikariak).
